
Alþingi ályktar að skora á ríkisstjórnina að láta endurskoða lög um vita og
leiðarmerki með hliðsjón af þeim búnaði, sem nú tíðkast á fiski- og farskipum hér
við land; einnig að fá tillögur kunnáttumanna á þessu sviði um, hvernig því fé,
sem fer til þessara mála, verði bezt varið til öryggis sjófarenda við landið.

Einnig skal athuga, eftir því sem við á, þá þýðingu, sem slík tæki kunna að
hafa fyrir flugsamgöngur.

Greinargerð.
Það er alkunnugt, að mikil breyting hefur orðið á siglingatækjum og útbúnaði

skipa á undanförnum áratugum. Þessi breyting er svo gagnger, að heita má, að
gerbreyting hafi orðið á þessu sviði á flestum skipum. Áður voru varla notuð önnur
tæki á skipum hér við land en áttaviti, dýptarlóð og leiðmælir, leiðmælirinn þó
ekki nema á lengri leiðum. Nú eru flest skip og bátar búin sjálfvirkum dýptar-
mælum. miðunarstöðvum og ratsjám. Þetta gerbreytir þörfinni fyrir venjulega vita
og vekur til umhugsunar um það, hvort ekki megi spara eitthvað á þeim eða hvort
einhverju af því fé, sem til þeirra fer, væri ekki betur varið til þess að koma upp
stöðvum, sem kæmu að enn betra gagni eða veittu meira öryggi, með þeirri tækni,
sem nú er kunn.


